
Kiratsa nagusi 
Txillardegi 

POLITIKA-munduak Hegoaldean iritsi duen 
usteltze-maila, nekez soma zitekeen orain 
dela hamar-hamabost urte. Legetasunaren 

izenean mintzo diren instituzioei, kiratsa darie eztul 
eragiteko moduan. 

Donostiako Udalakargitu du hau nabarmenki martxo 
honetxen lehenengo astean.Donostiako kaleetan 
barrena lanik gabe geldituko diren burdin-langileak 
manifestatzen ziren egun beretan, Udaleko 
zinegotzien soldaten arazoa eztabaidatzen zen. 
Acenor»ek beste 1 800 lanposturen desagerketa 
kaleratu zuen. Donostiako Udalak, aldiz, «lotsarik 
gabe» (Elorza alkateak dixit), hiria gobernatzen duten 
hiru partiduetako zinegotzien soldatak %33-tan 
igotzea bideratu zuen (PNV, PSOE, eta PPko 
kontzejalenak). 

Zifrak prentsan agertu dira. Elorza psoe-zialistak 
8.737.533 pezeta kobratuko ditu urtean (485.000 

libera urtean, 40 000 hilean); ez baita SMIG-aren 
parekoa... Udal-agintean dauden hiru partiduetako 
zinegotziek, datorren urtean 6. 553. 259 pezeta 
(gutxi gora-behera, hortaz, 364.000 libera urtean ; 
30.000 hilean), hau ere ez baita hutsaren hurrena 
Bizkaiko habe Garaiak, Hernani, Barakaldo, Laudio, 
eta abar, lanik gabe gelditzen diren unean. 

Arana-Goiri-ren izenean, Pablo Iglesias eta II. 
Internazionalaren izenean, Bloque Democratico-aren 
izenean, nekez onets daiteke jokabide hori. Soldata 
ertainak zertan diren kontutan hartzea aski baita, 
soldata horiek ahalkegarriak direla ulertzeko. 

Frankismoak 40 urtetan lortu ez zuena, 15 urtetan 
lortu du PNVak, partidu inperialisten laguntzaz: herri 
osoa errotik nardatzea eta errotik «res-publica»tik 
ihes egitea.Horrela jokatuz zein «Euskadi» eraiki ote 
daitekeen ez da konprenitzen. Hobeki esan, ongi 
konprenitzen da: bai irakurleak eta bai nik ongi dakigu. 


